Йăлана кěмен урок тěсěсен эффективлăхě
    Хальхи вăхăтра кашни çын вăл - харкамлăх (личность). Унăн ăс-тăнěпе ăсхакăлне, чунлăхне, культурине, этеплěхне (нравственность), интеллектпа интеллектуаллăхне аталантарасси - пирěн, педагогсен, тěп ěç шутланать. Килес ăру пěтěмěшле пěлÿ паракан шкултан наукăпа культура предмечěсене ăша хывччăр, тарăн пěлÿллě пулччăр, хăйсем тěллěн тарăн шухăшлама пултарччăр, ăсталăхпа хăнăху, пуçарулăх, пурнăç ыйтăвěсене творчествăлла татса пама вěренччěр тесе эпир хамăр ěçре нумай вăй хуратпăр.
 Вěренекенсене кирлě пек аталантарас тесен учителěн яланах шыравра пулмалла, унăн ачасене вěренÿн пур тапхăрěнче те тěрěс воспитани пама тăрăшмалла, чăвашла вěренес туртăмě ан сÿнтěр тесе уроксенче тěрлě майсемпе, мелсемпе ěçлемелле.
 Вěрентÿ ěçěнче çак тěллевсене пурнăçлама учителе йăлана кěмен урок тěсěсемпе усă курни самаях пулăшать. Кусем - дискусси-урок, спектакль-урок, ăмăрту-урок тата ыттисем те. Кун йышши уроксене пěр-пěр пысăк е темиçе темăна вěреннě хыççăн ачасен пěлěвěпе хăнăхăвне тěрěслес шутпа ирттерсен аван. Ку урок хăй вăл ачасемшěн - уяв-урок; ěçěн çитěнěвě куçкěрет. Вěренекенсем урокра пурте хастар. Темăсене лайăх пěлни курăнать, ача пěр шикленмесěр тимлесе ěçлет. Ушкăнпа ěçленě чух вěсен яваплăх татах та ÿсет. Учитель хăй ачасен ěçне-хěлне ытлашши хутшăнмасăр асăрхаса-тěрěслесе, тимлесе сăнама пултарать.
 Юлашки вăхăтра вěрентÿ процессěнче компьютер технологийěсемпе усă курни пысăк пěлтерěшлě пулни пурне те паллă. Компьютер пěлÿ шайне, урок пахалăхне чылай ÿстерет. Çав вăхăтрах педагогăн ěçě те ансатланать, творчествăлла вěрентмелли вăхăт перекетленет. Чăваш чěлхи урокěсенче компьютерпа ěçленě чух ачасен ÿрěк-сÿрěклěхě сирěлет, вěренес кăсăклăхě самаях ÿсет.

